КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Суйӧр сайын олысь соотечественникъяслы да налӧн семьяясӧ пырысьяслы Россия Федерацияӧ асвӧляысь овмӧдчыны отсалӧм серти канму уджтасын участвуйтысьяслы овмӧдчӧм вылӧ пособие
сетан пӧрадок йылысь
“Суйӧр сайын олысь соотечественникъяслы Россия Федерацияӧ асвӧляысь овмӧдчыны отсалӧм серти мераяс йылысь” Россия Федерацияса Президентлӧн 2006 во лӧддза-номъя тӧлысь 22 лунся 637 №-а Индӧд серти Коми Республикаса Веськӧдлан котыр шуис:
1. Вынсьӧдны Суйӧр сайын олысь соотечественникъяслы да налӧн семьяясӧ пырысьяслы Россия Федерацияӧ асвӧляысь овмӧдчыны отсалӧм серти канму уджтасын участвуйтысьяслы овмӧдчӧм вылӧ пособие сетан пӧрадок содтӧд серти.
2. Индыны Коми Республикаса удж, уджӧн могмӧдан да социальнӧя доръян министерствоӧс мӧдлаӧ овмӧдан дінму уджтасӧн, кутшӧмӧс пыртӧма Суйӧр сайын олысь соотечественникъяслы Россия Федерацияӧ асвӧляысь овмӧдчыны отсалӧм серти канму уджтасӧ, урчитӧм мероприятиеяс збыльмӧдан юалӧмъяс серти Россия Федерацияса пытшкӧс делӧяс министерствокӧд йитӧдъяс кутӧм вылӧ уполномочитӧм Коми Республикаса олӧмӧ пӧртысь власьт органӧн.
3. Тайӧ шуӧмсӧ олӧмӧ пӧртӧм бӧрся видзӧдны Коми Республикаса Веськӧдлан котырӧн Юрнуӧдысьӧс вежысьлы, коді кывкутана могъяс юклӧм серти координируйтӧ олысьясӧс уджӧн могмӧдан юкӧнын канму политика збыльмӧдан юалӧмъяс серти Коми Республикаса олӧмӧ пӧртысь власьт органъяслысь уджсӧ.
3. Тайӧ шуӧмыс вынсялӧ сійӧс официальнӧя публикуйтӧм бӧрын дас лун кольӧм мысти.
Коми Республикаса Веськӧдлан котырӧн
Юрнуӧдысьӧс Медводдза вежысь – 
Коми Республикаса Юралысьлӧн
Администрацияӧн Юрнуӧдысь                                                                М. Порядин
Сыктывкар
2019 вося йирым тӧлысь 29 лун
499 № 
ВЫНСЬӦДӦМА
Коми Республикаса Веськӧдлан котырлӧн
2019 во йирым тӧлысь 29 лунся 499 №-а шуӧмӧн
(содтӧд)
Суйӧр сайын олысь соотечественникъяслы да налӧн семьяясӧ пырысьяслы Россия Федерацияӧ асвӧляысь овмӧдчыны отсалӧм серти канму уджтасын участвуйтысьяслы овмӧдчӧм вылӧ пособие сетан
ПӦРАДОК
1. Тайӧ Пӧрадокыс ладмӧдӧ Суйӧр сайын олысь соотечественникъяслы да налӧн семьяясӧ пырысьяслы Россия Федерацияӧ асвӧляысь овмӧдчыны отсалӧм серти канму уджтасын участвуйтысьяслы, кутшӧмӧс вынсьӧдӧма Россия Федерацияса Президентлӧн 2006 во лӧддза-номъя тӧлысь 22 лунся      637 №-а Индӧдӧн, овмӧдчӧм вылӧ пособие сетан юалӧмъяс (водзӧ лӧсялӧмӧн – овмӧдчӧм вылӧ пособие, Канму уджтас).
2. Овмӧдчӧм вылӧ пособие сетӧмкӧд йитчӧм рӧскод сьӧмӧн могмӧдан ӧшмӧсӧн лоӧ Коми Республикаса сьӧмкудлы сетан субсидияясӧн федеральнӧй сьӧмкуд сьӧм да Коми Республикаса республиканскӧй сьӧмкуд сьӧм, мый урчитӧма лӧсялана финансӧвӧй во вылӧ Коми Республикаса республиканскӧй сьӧмкудлӧн своднӧй сьӧмкуд росписьӧн Коми Республикаса удж, уджӧн могмӧдан да социальнӧя доръян министерстволы (водзӧ – Министерство) индӧм могъяс вылӧ, медым збыльмӧдны:
1) “2018 – 2020 вояс вылӧ суйӧр сайын олысь соотечественникъяслы Коми Республикаӧ асвӧляысь овмӧдчыны отсалӧм” Коми Республикаса канму уджтаслысь, кутшӧмӧс вынсьӧдӧма Коми Республикаса Веськӧдлан котырлӧн 2018 во кӧч тӧлысь 12 лунся 390 №-а шуӧмӧн, “Канму уджтасын участвуйтысьяслы да налӧн семьяясӧ пырысьяслы овмӧдчӧм вылӧ ӧтчыдысь сьӧмӧн отсӧг сетӧм” мероприятие – 2019 вося ӧшым тӧлысь 31 лунӧдз (бӧръясӧ пыртӧмӧн);
2) 2020 – 2025 вояс вылӧ “Йӧзӧс уджӧн могмӧдӧмын отсалӧм” Коми Республикаса канму уджтаслысь “Суйӧр сайын олысь соотечественникъяслы да налӧн семьяясӧ пырысьяслы Россия Федерацияӧ асвӧляысь овмӧдчыны отсалӧм серти канму уджтасын участвуйтысьяслы овмӧдчӧм вылӧ пособие сетӧм” мероприятие – 2020 вося тӧвшӧр тӧлысь 1 лунсянь 2021 вося ӧшым тӧлысь 31 лунӧдз (бӧръясӧ пыртӧмӧн).
Овмӧдчӧм вылӧ пособие сетан шӧр могӧн лоӧ Канму уджтасын участвуйтысьяслӧн да налӧн семьяясӧ пырысьяслӧн велалӧм, Канму уджтасын участвуйтысьяслы да налӧн семьяясӧ пырысьяслы оланін корсьӧмын отсалӧм.
3. Овмӧдчӧм вылӧ пособие босьтӧм вылӧ инӧдыс эм Канму уджтасын участвуйтысьяслӧн да налӧн семьяясӧ пырысьяслӧн, кодъясӧс сувтӧдӧма учёт вылӧ овланін серти (кодъясӧс пасйӧма овланін серти) либӧ пасйӧма Коми Республикаын муниципальнӧй юкӧнлӧн мутасын – овмӧдан мутасын оланін серти (водзӧ – овмӧдан мутас).
Канму уджтасын участвуйтысьяс да налӧн семьяясӧ пырысьяс вермӧны вӧдитчыны овмӧдчӧм вылӧ пособие босьтӧм вылӧ инӧдӧн ӧтчыдысь.
4. “Суйӧр сайын олысь соотечественникъяслы да налӧн семьяясӧ пырысьяслы Россия Федерацияӧ асвӧляысь овмӧдчыны отсалӧм серти канму уджтасын участвуйтысьяслы овмӧдчӧм вылӧ пособие мынтан пӧрадок йылысь” Россия Федерацияса Веськӧдлан котырлӧн 2013 во рака тӧлысь 27 лунся 270 №‑а шуӧм серти Канму уджтасын участвуйтысьяслы да (либӧ) налӧн семьяясӧ пырысьяслы овмӧдчӧм вылӧ пособиесӧ мынтӧны татшӧм мындаын:
20 сюрс шайт – Канму уджтасын участвуйтысьлы;
10 сюрс шайт – сылӧн семьяӧ пырысьлы.
5. Овмӧдчӧм вылӧ пособие босьтӧм могысь Канму уджтасын участвуйтысь сетӧ овмӧдан мутасын меститчысь Коми Республикаса канму учреждениеӧ – олысьясӧс уджӧн могмӧдан шӧринӧ (водзӧ – олысьясӧс уджӧн могмӧдан шӧрин) Суйӧр сайын олысь соотечественникъяслы да Россия Федерацияӧ асвӧляысь овмӧдчыны отсалӧм серти канму уджтасын участвуйтысьлы овмӧдчӧм вылӧ пособие босьтӧм йылысь заявление (роч кыв вылын) (водзӧ – заявление). Министерство вынсьӧдӧ заявлениелысь формасӧ да сійӧс вынсьӧдан лунсянь 3 уджалан лун чӧжӧн йӧзӧдӧ “Ӧтуввез” юӧртан да телекоммуникация везйын Министерстволӧн официальнӧй сайтын.
Канму уджтасын участвуйтысь вермӧ лоны овмӧдчӧм вылӧ пособие босьтӧм вылӧ шыӧдчысьӧн сылӧн семьяӧ пырысьяс серти, кодъясӧс гижӧма Канму уджтасын участвуйтысьлӧн эскӧдангижӧдӧ да кодъяс кӧсйӧны босьтны овмӧдчӧм вылӧ пособиесӧ.
6. Заявление дорӧ содтӧны татшӧм документъяс:
1) паспортъяслысь либӧ шыӧдчысьӧс да сылӧн семьяӧ пырысьясӧс эскӧдысь мукӧд документлысь копияяс. Суйӧрсайса кыв вылын лӧсьӧдӧм документлысь копиясӧ сетӧны роч кыв вылӧ нотариальнӧя эскӧдӧм вуджӧдӧмӧн;
2) Канму уджтасын участвуйтысьлӧн эскӧдангижӧдлысь копия;
3) шыӧдчысьӧс петкӧдлысьлӧн эсканпаслысь копия, кутшӧмӧс сетӧма федеральнӧй оланпастэчасӧн урчитӧм пӧрадокын, сэк, кор тайӧ пунктын индӧм заявлениесӧ да документъяссӧ сетӧ шыӧдчысьӧс петкӧдлысь.
7. Тайӧ Пӧрадоклӧн 6 пунктын индӧм документъяслысь копияяссӧ Канму уджтасын участвуйтысьяс сетӧны оригиналъяссӧ петкӧдлӧмӧн. Олысьясӧс уджӧн могмӧдан шӧринса специалист, коді примитӧ документъяссӧ, документъяс сетан лунӧ веськыда приём дырйи прӧверитӧ, стӧча-ӧ оформитӧма заявлениесӧ, эм-ӧ овмӧдчӧм вылӧ пособие мынтӧм вылӧ став колана документыс, лӧсялӧны-ӧ документъяслӧн копияясыс налӧн оригиналъяслы, да сетӧ шыӧдчысьлы гижсьӧг примитӧм документъяслысь лыддьӧгсӧ да олысьясӧс уджӧн могмӧдан шӧринӧ налӧн воан кадпассӧ индӧмӧн. Документъяслысь оригиналъяссӧ бӧр сетӧны шыӧдчысьлы. Документъяслысь копияяслӧн оригиналъяслы лӧсялӧм йылысь пассӧ эскӧдӧны олысьясӧс уджӧн могмӧдан шӧринса специалистлӧн кырымпасӧн.
Олысьясӧс уджӧн могмӧдан шӧринса специалист, коді примитӧ документъяссӧ, пасйӧ заявлениесӧ тайӧ Пӧрадоклӧн 6 пунктын индӧм заявление да документъяс сетан лунӧ заявлениеяс пасъян журналын.
8. Уджӧн могмӧдан шӧрин примитӧ овмӧдчӧм вылӧ пособие сетӧм йылысь (овмӧдчӧм вылӧ пособие сетӧмын ӧткажитӧм йылысь) помшуӧмсӧ олысьясӧс уджӧн могмӧдан шӧринын заявлениесӧ пасъян лунсянь 10 лун уджалан чӧжӧн.
9. Сэк, кор примитӧма овмӧдчӧм вылӧ пособие сетӧм йылысь помшуӧм, олысьясӧс уджӧн могмӧдан шӧрин татшӧм помшуӧм примитан лунсянь 5 лун уджалан чӧжӧн ыстӧ Канму уджтасын участвуйтысьлы, код серти примитӧма татшӧм помшуӧмсӧ, овмӧдчӧм вылӧ пособие сетӧм йылысь гижӧм уведомление.
10. Сэк, кор примитӧма овмӧдчӧм вылӧ пособие сетӧмын ӧткажитӧм йылысь помшуӧм, олысьясӧс уджӧн могмӧдан шӧрин татшӧм помшуӧм примитан лунсянь 5 лун уджалан чӧжӧн ыстӧ Канму уджтасын участвуйтысьлы, код серти примитӧма татшӧм помшуӧмсӧ, овмӧдчӧм вылӧ пособие сетӧмын ӧткажитӧм йылысь гижӧм уведомление ӧткажитан подувъяссӧ индӧмӧн да татшӧм помшуӧм обжалуйтан пӧрадоксӧ гӧгӧрвоӧдӧмӧн.
11. Овмӧдчӧм вылӧ пособие сетӧмын ӧткажитан подувъясыс сыын, мый:
1) Канму уджтасын участвуйтысьлӧн овмӧдчӧм вылӧ пособие босьтӧм вылӧ инӧдыс абу, кутшӧмӧс урчитӧма тайӧ Пӧрадоклӧн 3 пунктӧн;
2) сетӧма документъяс, кутшӧмъяс оз лӧсявны тайӧ Пӧрадоклӧн 5 да 6 пунктъясӧн урчитӧм корӧмъяслы.
12. Канму уджтасын участвуйтысь, код серти примитӧма овмӧдчӧм вылӧ пособие сетӧмын ӧткажитӧм йылысь помшуӧмсӧ подув серти, кутшӧмӧс урчитӧма тайӧ Пӧрадоклӧн 11 пунктса 2 пунктулӧн, вермӧ выль пӧв шыӧдчыны олысьясӧс уджӧн могмӧдан шӧринӧ овмӧдчӧм вылӧ пособие босьтӧм вылӧ заявлениеӧн помкаяс бырӧдӧм бӧрын, мыйяс лоисны ӧткажитан подулӧн, тайӧ Пӧрадокӧн урчитӧм пӧрадокын.
13. Олысьясӧс уджӧн могмӧдан шӧрин вуджӧдӧ овмӧдчӧм вылӧ пособиесӧ овмӧдчӧм вылӧ пособие сетӧм йылысь помшуӧм примитан лунсянь 15 лун уджалан чӧжӧн Канму уджтасын участвуйтысьлӧн рӧштшӧт тшӧт вылӧ, кутшӧмӧс восьтӧма Коми Республика мутасын меститчысь кредитнӧй организацияын, заявлениеын индӧм реквизитъяс серти.
14. Овмӧдчӧм вылӧ пособиеяссӧ сетӧны ӧнія воын, нала кӧ шыӧдчӧмыс вӧлі ӧнія вося ӧшым тӧлысь 26 лунысь эз сёрджык, да мынтӧны олысьясӧс уджӧн могмӧдан шӧринлӧн тшӧктӧд подув вылын.
15. Олысьясӧс уджӧн могмӧдан шӧрин быд тӧлысь, отчётнӧй бӧрын мунысь тӧлысьлӧн 5-ӧд лунысь оз сёрджык, сетӧ Министерствоӧ овмӧдчӧм вылӧ пособиеяс сетӧм вылӧ вичмӧдӧм сьӧм видзӧм йылысь отчётъяс.
16. Министерство, Коми Республикаса сьӧм овмӧс министерство да сьӧм овмӧс бӧрся канмусянь контроль нуӧдысь мукӧд орган видзӧдӧны сьӧмсӧ торъя мог вылӧ видзӧм бӧрся. 
